MÜHAZİRƏ 3
Əmək mühafizəsinin  hüquqi və təşkilati  məsələləri.

Əmək hüququnun qanunvericilik mənbələri
Əmək mühafizəsinin hüquqi əsasları dedikdə qüvvədə olan qanunvericilik sistemi başa düşülür.

Əmək hüququnun mənbələri əmək hüquq normalarının tətbiq olunduğu səlahiyyətli orqanların normativ məzmunlu aktlarıdır. Əmək hüququnun mənbələri səlahiyyətli dövlət orqanlarının yaradıcılıq fəaliyyətinin nəticəsidir. Əmək hüququnun mənbələrinin vəzifələri, rolu və funksiyaları bir-birilə qarşılıqlı əlaqəlidir. Onların hamısı cəmiyyətin, dövlətin, eləcə də işçilərlə işəgötürənlərin maraqlarını əks etdirir.

Əmək hüququnun mənbələrini onları qəbul edən orqanlara görə aşağıdakı kimi sinifləşdirmək olar:

a) Azərbaycan Respublikasının ali qanunvericilik orqanı tərəfindən qəbul edilən normativ aktlar (qanunlar, qərarlar)

b) Azərbaycan  Respublikasının  Prezidenti və Nazirlər Kabineti tərəfindən qəbul edilən normativ  aktlar ( fərmanlar, qərar və sərəncamlar)

c)  Mərkəzi dövlət idarəçilik orqanları tərəfindən qəbul edilən normativ aktlar (Azərbaycan Respublikasının Əmək və Əhalinin Sosial Müdafiəsi Nazirliyi və digər nazirliklər, komitələr və baş idarələr tərəfindən qəbul edilən aktlar)
d) Yerli icra hakimiyyəti və bələdiyyə orqanları tərəfindən qəbul edilən aktlar


e) Müəssisə, idarə və təşkilat rəhbərlərinin həmkarlar təşkilatı ilə razılaşdırılaraq, yaxud onların birgə qəbul etdikləri aktlar.

Əmək hüququnun mənbələri içərisində ən mühüm və əsas yeri Azərbaycan Respublikasının 12 noyabr 1995 – ci ildə qəbul edilmiş Konstitusiyası tutur. (24 avqust 2002-ci ildə bu Konstitusiyaya əlavə və dəyişikliklər edilmişdir). Azərbaycan Respublikası Konstitusiyası ən yüksək hüquqi qüvvəyə malik olub, respublikanın qanunvericilik sisteminin əsasıdır. Bütün başqa qanunlar və dövlət orqanlarının bütün aktları Konstitusiya əsasında və ona uyğun olaraq qəbul edilir.


Konstitusiyanın 35, 37, 38, 39, 41 -ci maddələrinə uyğun olaraq hər bir vətəndaşın əmək hüququ, istirahət hüququ, sosial – təminat hüququ, sağlam ətraf mühitdə yaşamaq hüququ, sağlamlığın qorunması hüququ vardır. Konstitusiyanın 35-ci maddəsində deyilir: “Əmək fərdi və ictimai rifahın əsasıdır. Hər kəsin əməyə olan qabiliyyəti əsasında sərbəst surətdə özünə fəaliyyət növü, peşə məşğuliyyəti və iş yeri seçmək hüquqi vardır.  Hər kəsin təhlükəsiz və sağlam şəraitdə işləmək, heç biri ayrı – seçkilik qoyulmadan öz işinə görə dövlətin müəyyənləşdirdiyi minimum əmək haqqı miqdarından az olmayan haqq almaq hüququ vardır”.

Konstitusiyadan sonra əmək hüququnun mənbələri içərisində başlıca yeri Azərbaycan Respublikası Əmək məcəlləsi tutur. Əmək məcəlləsi 1999 – cu il iyulun 1- dən qüvvəyə minmişdir. Məcəllə 13 bölmə, 48 fəsil, 317 maddə və 2 əlavədən ibarətdir.


Azərbaycan Respublikası Əmək məcəlləsi məcəllələşdirilmiş qanundur.

Əmək məcəlləsinin I bölməsində ümumi normalar

II bölmədə kollektiv müqavilə və saziş

III bölmədə əmək müqaviləsi

IV bölmədə iş vaxtı

V bölmədə istirahət vaxtı və işçilərin məzuniyyət hüquqları 

VI bölmədə əmək normaları, əməyin ödənilməsi normaları, qaydaları  və təminatları
VII bölmədə əmək və icra intizamı

VIII bölmədə işəgötürənin və işçinin qarşılıqlı maddi məsuliyyəti

IX bölmədə əməyin mühafizəsi

X bölmədə qadınların, yaşı 18-dən az olan işçilərin və aqrar sahədə əmək münasibətlərinin tənzimlənməsi xüsusiyyətləri

XI bölmədə əmək mübahisələri

XII bölmədə işçilərin sosial sığortası

XIII bölmədə yekun normaları göstərilmişdir


Azərbaycan Respublikasının əmək qanunvericiliyi sistemi aşağıdakılardan ibarətdir.

· əmək məcəlləsindən

· Azərbaycan Respublikasının müvafiq qanunlarından

· Müvafiq icra hakimiyyəti orqanının səlahiyyəti çərçivəsində qəbul etdiyi normativ hüquqi aktlardan

· əmək, sosial iqtisadi məsələlərlə əlaqədar Azərbaycan Respublikasının bağladığı və ya tərəfdar çıxdığı beynəlxalq müqavilələrdən.


Azərbaycan Respublikasının Əmək məcəlləsi işçilərlə işəgötürənlər arasında yaranan əmək münasibətlərinin, habelə onların müvafiq dövlət hakimiyyəti orqanları, hüquqi şəxslər arasında həmin münasibətlərdən törəyən digər hüquqi münasibətlərini tənzim edir.


Normativ hüquqi aktlar bir qayda olaraq bu aktları qəbul etmiş orqanın tabeliyində olan ərazidə hüquqi qüvvəyə malikdir. Azərbaycan Respublikası Prezidentinin fərman və sərəncamları, Azərbaycan Respublikasının qanunları yalnız Azərbaycan Respublikasının ərazisində hüquqi qüvvəyə malikdir. Bunlardan fərqli olaraq lokal normativ hüquqi aktlar isə onu  qəbul edən konkret müəssisənin ərazisində qüvvəyə malikdir. 

Azərbaycan Respublikası Prezidentinin fərman və sərəncamları, Respublika Nazirlər Kabinetinin fərman və sərəncamları, Azərbaycan Respublikasının Əmək və Əhalinin Sosial Müdafiəsi Nazirliyinin normativ aktları, Nazirliklərin baş idarələrinin və komitələrinin normativ aktları, yerli icra hakimiyyəti və bələdiyyə orqanlarının normativ aktları, əmək hüququnun mənbəyi olub, qanunvericilik sistemini təşkil edir.


Əmək müqaviləsi - işçi ilə işəgötürən müəssisə arasında bağlanan kontraktdır. Əmək məcəlləsinin 42-ci maddəsinə uyğun olaraq əmək müqavilələri sərbəst bağlanır. Əmək müqaviləsinin  tərəflərindən biri işə götürən, digəri isə işçidir. 15 yaşına çatmış hər bir şəxs işçi kimi əmək müqaviləsinin tərəfi ola bilər. Əmək müqaviləsi yazılı formada bağlanır. Tərəflərin razılığı ilə əmək müqaviləsi məcəlləyə əlavə edilmiş nümunəvi formaya uyğun tərtib edilir və iki nüsxətən az olmayaraq tərəflərin imzası ilə təsdiq edilir. Əmək müqaviləsi müddətsiz və ya 5 ilədək müddətə bağlana bilər. Əmək funksiyasının yerinə yetirilməsi şərtlərinə görə işin və ya göstərilən xidmətlərin daimi xarakterə malik olduğu qabaqcadan bəlli olduğu hallarda əmək müqaviləsi müddəti müəyyən edilmədən bağlanmalıdır. Əmək müqaviləsi işçinin peşəkarlığlıq səviyyəsini, müvafiq əmək funksiyalarını icra etmək bacarığını yoxlamaq məqsədilə sınaq müddəti müəyyən edilməklə bağlana bilər. Sınaq müddəti 3 aydan artıq olmamaq şərtilə müəyyən edilir. Sınaq müddəti  işçinin faktiki olaraq əmək funksiyasını icra etdiyi iş vaxtından ibarətdir. 

Kollektiv müqavilə. Əmək məcəlləsinin 29  - cu maddəsinə görə kollektiv müqavilənin bir tərəfi işə götürən, digər tərəfi isə həmkarlar ittifaqı təşkilatıdır, yaxud kollektivdir. Kollektiv müqavilə bir ildən 3 ilədək bağlana bilər.


Kollektiv müqavilə müəssisənin bütün işçilərinə, o cümlədən, kollektiv müqavilə qüvvəyə mindikdən sonra işə qəbul olunan şəxslərə şamil edilir.  Kollektiv müqavilənin məzmununda müəssisənin istehsal və iqtisadi fəaliyyətinin səmərələliliyinin yüksəldilməsi, əməyin ödənilməsi qaydaları və müxtəlif ödəmələrin müəyyən edilməsi, iş və istirahət vaxtı, məzuniyyətlərin müddəti haqqında şərtlər, əmək və icra intizamı, əmək mübahisələri  və s. kimi məsələlər öz əksini tapır.
Əmək təhlükəsizliyi standartlar sistemi (ƏTSS)


Norma və qaydalar içərisində əməyin təhlükəsizliyi üzrə standartlar sisteminin öz mövqeyi vardır. Standartlar sistemi təhlükəsiz əməyin təmin edilməsi istiqamətində olmaqla Azərbaycan Respublikası Standartlaşdırma, Metrologiya və Patent üzrə Dövlət Agentliyi və Respublika Həmkarlar İttifaqı Konfederasiyası tərəfindən hazırlanır və təlabatı ödəyən normativ texniki sənədlər yaradılır.  

       Əmək təhlükəsizliyinin Standartlar sisteminin məqsədi zərərli və təhlükəli istehsalat amillərinə görə ümumi tələbatı, istehsalat prosesinə və istehsalat avadanlıqlarına ümumi təhlükəsizlik texnikası tələbatı, habelə əmək təhlükəsizliyi fərdi mühafizə vasitələrinə tələbatı və s. müəyyən etməkdir.
      ƏTSS   1974-cü ildə yaradılmışdır və  aşağıdakı dörd kateqoriyada standartları əhatə edir.

a) Ümumittifaq dövlət standartları (DÜİST) 

b) Sahə standartları (SST)

c) Respublika standartaları (RST)

d) Müəssisə standartları (MST)


Əmək təhlükəsizliyi üzrə Ümumittifaq dövlət standartları (DÜİST) altı kod qrupuna bölünür və 0;1;2;3;4; 5  rəqəmləri ilə işarə edilir.


0 qrupuna sistemin quruluşunu, onun əsas müddəalarını, termin və anlayışları, həmçinin təhlükəli və zərərli istehsalat amillərini müəyyən edən standartlar daxildir. 


Buna misal olaraq «Əsas anlayışlar, terminlər və onların məzmunu» DÜİST 12.0.002-80; «İşçilərə əmək təhlükəsizliyinin öyrədilməsi» DÜİST 12.0.004-89; «Təhlükəli və zərərli istehsalat amilləri» DÜİST 12.0.003-74 və başqalarını göstərmək olar. 
1-ci qrupa bütün istehsalatlar üçün eyni olan zərərli amillərin buraxıla bilən qiymət normalarını və ölçülmə üsullarını müəyyən edən standartlar daxildir. İşçi zonada hava şəraiti DÜİST 12.1.000-76, elektrik təhlükəsizliyi DÜİST 12.1.078-82 və s.
2-ci qrupa istehsalat avadanlıqlarına təhlükəsizlik tələblərini təyin edən standartlar daxildir. «İstehsalat avadanlıqlarına sanitariya-gigiyena tələbləri»  DÜİST 12.2.002-81; «Oturmaqla iş yerinə yetirilməsində ümumi erqonomik tələbat»  DÜİST 12.2.032-78 və s.
3-cü qrupa istehsalat prosesinə təhlükəsizlik tələblərini müəyyən edən standartlar daxildir. «Yükboşaltma işləri və ümumi təhlükəsizlik tələbləri»    DÜİST 12.3.020-80; «Elektrik qaynağı işləri və təhlükəsizlik tələbləri» DÜİST 12.3.003-75 və s.
 
4-cü qrupa əmək təhlükəsizliyini təmin edən mühafizə vasitələrinə verilən ümumi tələbləri müəyyən edən standartlar daxildir. «Fərdi mühafizə vasitələri» DÜİST 12.4.051-78; «Tənəffüs orqanlarının fərdi mühafizə vasitələri»   DÜİST 12.4.034-78 və s.


5-ci qrup. Bu qrup standartlar yeni qəbul edilib. Bina və qurğuların tikinti, təmir və istismar işlərində mühəndis quruluşlu nəzarət üsullarına tələbatı təşkil edir. 

Əmək təhlükəsizliyi üzrə ümumi dövlət standartlarının işarə olunması və rəqəmlərinin mənası aşağıdakı kimidir. DÜİST 12.0.004-89-da DÜİST – ümumittifaq dövlət standartı; 12-əməyin təhlükəsizliyinə aid standartın olduğunu; 0-standartın kod qrupunu; 004-qruplaşdırmanın nömrə ardıcıllığını; 89-standartın təsdiq olunduğu ili göstərir. 


Sahələr üzrə əmək təhlükəsizliyini təmin etmək məqsədilə ümumi dövlət standartları əsasında sahə standartları təsdiq edilərək istifadə edilir. Sahə standartları kimi kənd təsərrüfatı müəssisələrində istifadə edilən standartlardan birini göstərək. 


Kənd təsərrüfatında əmək mühafizəsinin öyrədilməsinin təşkili. Ümumi müddəalar. GTSS.SST 46.0.126-82 və s.  

İş vaxtı

İş vaxtının növləri və tənzimlənməsi qaydaları əmək məcəlləsinin IV bolməsində nəzərdə tutulmuşdur. Qanunvericiliyə uygun iş vaxtının növləri aşagıdakılardır: tam iş vaxtı, qısaldılmış iş vaxtı, natamam iş vaxtı.


Tam iş vaxtı – müddəti Əmək məcəlləsində nəzərdə tutulmuş həftəlik və gündəlik iş saatları ərzində işçilərin əmək funksiyasını yerinə yetirməsi üçün müəyyən edilmiş zamandır.


Gündəlik normal iş vaxtının müddəti 8 saatdan artıq ola bilməz. Normal iş vaxtına uygun olan həftəlik normal iş vaxtının müddəti 40 saatdan artıq müəyyən edilə bilməz.


Həftəlik iş vaxtının müəyyən edilməsi Əmək məcəlləsinin 90-cı maddəsində nəzərdə tutulmuşdur. Yəni bir qayda olaraq iki istirahət günü olan beş günlük iş həftəsi müəyyən edilir.


Əmək şəraitinin xarakterindən asılı olaraq işə götürən və ya müvafiq icra hakimiyyəti orqanı (Azərbaycan Respublikası Nazirlər Kabineti) həftəlik tam iş vaxtının müddəti çərçivəsində altı günlük iş həftəsi müəyyən edə bilər.


Altı günlük iş həftəsində həftəlik norma 40 saat olduqda gündəlik iş vaxtının müddəti 7 saatdan, həftəlik norma 36 saat olduqda gündəlik iş vaxtının müddəti 6 saatdan və həftəlik norma 24 saat olduqda isə iş vaxtının müddəti 4 saatdan çox ola bilməz.


Qısaldılmış iş vaxtı - Əmək məcəlləsinin 91-ci maddəsində oldugu kimi nəzərdə tutulmuşdur. İşçilərin ayrı-ayrı kateqoriyalarına, onların yaşı, səhhəti, əmək şəraiti, əmək funksiyasının xüsusiyyətləri və digər hallar nəzərə alınaraq əmək məsəlləsi ilə və müvafiq normativ hüquqi aktlarla, havelə əmək müqaviləsinin, kollektiv müqavilənin şərtləri ilə qısaldılmış iş vaxtı müəyyən edilə bilər. 


Qısaldılmış iş vaxtının müddəti həftə ərzində 16 yaşadək işçilər üçün 24 saatdan, 16 yaşdan 18 yaşa dək işçilər üçün, həmçinin hamilə və yaş yarıma dək uşagı olan qadınlar üçün 36 saatdan artıq olmamalıdır.


Əmək şəraiti zərərli olan işlərdə çalışan işçilər üçün iş vaxtının qısadılmış müddəti əmək məcəlləsinin 92-ci, xüsusi xarakterli işlərdə çalışan işçilərin qısadılmış iş vaxtı isə 93-cü maddələrdə göstərilmişdir.


Yüksək həssaslıq, həyəcan, zehni, fiziki və əsəb gərginliyi, habelə insanın səhhətinə mənfi təsir göstərən digər amillər olan əmək şəraitli iş yerlərində (həkimlərə, müəllimlərə, elektrotexniki qurgularda, cihazlarda və qanunvericilikdə nəzərdə tutulan digər iş yerlərində işləyənlərə) həftə ərzində 36 saatdan çox olmamaq şərti ilə qısadılmış iş vaxtı müəyyən edilmişdir. Həmin iş yerləri üzrə peşələrin, vəzifələrin siyahısı iş vaxtının konkret müddəti göstərilməklə Azərbaycan Respublikası Nazirlər Kabineti tərəfindən təsdiq edilir. 


Natamam iş vaxtı - Əmək məcəlləsinin 94-cü maddəsində göstərilmişdir. Burada əmək müqaviləsi baglanarkən, havelə əmək münasibətləri prosesində işci və işə götürənin qarşılıqlı razılıgı ilə natamam iş vaxtı müəyyən edilə bilər. 


Natamam iş vaxtının müddəti və onun qüvvədə oldugu zamanın, ayın, ilin davamiyyəti tərəflərin razılıgı ilə müəyyən edilir. İşçilərin səhhəti və fizioloji vəziyyəti (hamilələik, əlillik) havelə xroniki xəstəliyi olan uşagının və digər ailə üzvünün səhətti müvafiq tibbi rəyə görə əmək funksiyasının natamam iş vaxtında yerinə yetirilməsini tələb edərsə, havelə 14 yaşına çatmamaış yaxud 16 yaşınadək əlil uşağı olan qadınlar ərizələri ilə işə götürən natamam iş vaxtı müəyyən etməlidir.


Natamam iş vaxtı əməyin ödənilməsi və ya əmək funksiyasının icrasına sərf olunan vaxta mütənasib, ya da tərəflərin qarşılıqlı razılıgı ilə müəyyən edilir.


Əgər işçinin gündəlik iş vaxtının ən azı yarısı gesə vaxtına (saat 22-dən səhər saat 6-dək) düşərsə, onda həmin iş vaxtının geçə vaxtına düşən hissəsi bir saat qısaldılır.


İş vaxtı qanunla müəyyən edilmiş elə bir vaxtdır ki, onun ərzində işçi müəssisənin daxili əmək intizamı qaydalarına uyğun ona tapşırılan işi yerinə yetirir. iş vaxtının nizama salınması iki başlıca məqsədi güdür: bir tərəfdən əməyin zəruri mühafizəsini ; digər tərəfdən ictimai, siyasi və mədəni həyatda tam dəyəri ilə iştirak etmək üçün zəhmətkeşlərin zəruri həcmdə əmək sərf etməsi təmin edilir.


Əmək məcəlləsinin 95-ci maddəsinə uyğun iş vaxtının rejimi qaydaları- gündəlik iş vaxtının müddəti, onun başlanması və qurtarması, işdə fasilələrin vaxtı və müddəti, sutkadakı növbələrin sayı, bir növbədən digər növbəyə keçirilmə, iş vaxtının cəmlənmiş uçotu, işlənmiş iş günlərinin istirahət günləri ilə əvəz ediməsi (əvəz günün verilməsi) qaydaları, habelə həftəlik iş günlərinin sayı, müəssisədaxili intizam qaydaları və ya əmək müqaviləsi, kollektiv müqavilə ilə müəyyən edilir.


İş vaxtının rejimi və onu müəyyən edən qaydalar Əmək məcəlləsi və digər normativ hüquqi aktlarla müəyyən edilmiş iş vaxtı müddətinə əməl olunmaqla işəgötürənin əmri ilə təsdiq edilir.. Bu qaydalarla işçilər hökmən tanış edilməlidirlər.Həmin qaydaların iş rejimini tənzimləyən əsas bölmələri böyüdülmüş şəkildə bütün işçilərin hər gün görə biləcəyi yerdən asılmalıdır.


İş vaxtından artıq işlərin son həddi Əmək məcəlləsinin 100-cü maddəsində nəzərdə tutulmuşdur. Hər bir işçi dalbadal gələn iki iş günü ərzində dörd saatdan, əmək şəraiti ağır və zərərli olan iş yerlərində isə iki saatdan çox iş vaxtından artıq işlərə cəlb edilə bilməz.


İş vaxtından artıq işlərə yol verilən müstəsna hallar əmək məcəlləsinin 101-ci maddəsində nəzərdə tutulmuşdur. Həmin maddəyə uyğun iş vaxtından artıq işlərə yalnız aşağıdakı müstəsna hallarda yol verilir.

a) dövlətin müdafiəsinin təmin oluması üçün, habelə təbii fəlakətin istehsal qəzasının qarşısını aımaq və ya onların nəticələrini aradan qaldırmaq üçün yerinə yetirilməsi zəruri olan ən vacib işlərin görülməsi;

b) su,qaz və elektirik təchizatı, isitmə, kanalızasiya və digər kommunal müəssisələrində işlərin, xidmətlərin pozulmasına səbəb olan gözlənilməz hadisələrin nəticələrini aradan qaldırmaq üçün zəruri işlərin görülməsi təmin etmək üçün;

c) başlanmış və istehsalın texniki şəraitinə görə iş günün sonunadək tamamlana bilməyən işlərin dayandırılması avadanlıqların, əmtəələrin qarşısıalınmaz korlanması, sıradan şıxması təhlükəsi zamanı işlərin tamamlanması zərurəti olduqda;

d) işçilərin əksəriyyətinin işinin dayandırılmasına səbəb olan sıradan çıxan mexanizmlərin, qurğuların təmiri, bərpası ilə əlaqədar işlərin görülməsi zərurəti olduqda;

e) əvəz edən işçinin işdə olmaması ilə əlaqədar fasilə verilməsinə yol vermək mümkün olmadıqda.

İşəgötürən iş vaxtından artıq işlərə işçilərin cəlb edilməsini doğuran səbəblərin vaxtında aradan qaldırılması üçün bütün zəruri tədbirləri görməyə borcludur.

İş vaxtından artıq işlərə aşağıdakıların cəlb edilməsi qadağandır: hamilə qadınlar və südəmər uşağı olan analar, habelə bir yaşınadək uşağı olan qadınlar; uşağı 18-dən aşağı olan şəxslər; qanunvericiliyə müvafiq surətdə işçilərin başqa kateqoriyaları.

Bir yaşından səkkiz yaşınadək uşağı olan qadınlar və əlillər (bu işlər tibbi tövsiyələrə görə onlara qadağan edilmədikdə) iş vaxtından artıq işlərə yalnız onların razılığı ilə cəlb edilə bilər. 

İstirahət vaxtı və işçilərin məzuniyyət hüquqları

Azərbaycan Respublikasının Konstitusiyasının 37-ci maddəsinə müvafiq olaraq hər kəsin istirahət hüququ vardır. Əmək müqaviləsi ilə işləyənlərə qanunla müəyyən edilmiş, lakin 8 saatdan artıq olmayan iş günü, istirahət və bayram günləri, ildə ən azı bir dəfə 21təqvam günündən az olmayaraq odənişli  məzuniyyət verilməsi təmin edilir. 

İşçilərin istirahət hüququnun qanunvericiliklə təmin edilməsi Əmək məcəlləsinin  103…109 –cu maddələri ilə işçilərin normal istirahəti, sağlamlığın mühafizəsi qaydaları tənzimlənir. 


Qüvvədə olan əmək qanunvericiliyinə müvafiq olaraq aşağıdakı formada istirahət vaxtının verilməsi müəyyən olunmuşdur: istirahət və nahar üçün fasilə, istirahət günləri, növbələr arası fasilə, bayram günləri, illik məzuniyyət, əlavə məzuniyyət və s.


İstirahət və nahar üçün fasilə Əmək məcəlləsinin 103-cü maddəsinə uyğun olaraq aşağıdakı kimidir. 

İş günü ərzində  işçilərə istirahət və nahar etmək üçün fasilə verilməlidir. Fasilənin verilməsi vaxtı və davamiyyəti müəssisə daxili intizam qaydaları, növbə cədvəlləri və ya əmək müqaviləsi, kollektiv müqavilə ilə müəyyən edilir. 

Əmək şəraitinin xarakterinə görə işi dayandırmaqla fasilənin vaxtını və davamiyyətini müəyyən etmək mümkün olmadıqda işə götürən işçiyə nahar etməyə şərait yaratmalıdır.

İstirahət və nahar fasilələrinin müddəti iş vaxtına daxil edilmir. İstirahət və naşar fasilələrindən işçi öz mülahizəsi ilə istədiyi kimi istifadə edə bilər. Nahar fasiləsinin müddəti daxili əmək intizamı qaydalarına uyğun iki saata qədər ola bilər.  

Növbələr arası fasilə. İşçinin bir iş günü ilə növbəti iş günü arasındakı gündəlik istirahət vaxtı azı 12 saat olmalıdır. Növbəti iş vaxtı rejimində işçilərin istirahət vaxtının müddəti müvafiq növbə cədvəlləri ilə tənzimlənir. 

İstirahət günləri. Əmək məcəlləsinin 104-cü maddəsinə uyğun verilir. Hər bir işçiyə həftələrarası fasiləsiz istirahət günlərindən istifadə etməyə şərait yaradılmalıdır. Həftələr arası istirahət günlərinin sayı 5 günlük iş həftəsində iki gün, altı günlük iş həftəsitndə isə bir gün olmalıdır. Həftəlik istirahət müddəti 42 saatdan az olmamalıdır. 

İş günü hesab olunmayan bayram günləri. Əmək məcəlləsinin 105-ci maddəsinə görə Azərbaycan Respublikasının bayramları aşağıdakılardır:  

yanvarın 1və 2-si   -     Yeni il bayramı

martın 8-də       -     Qadınlar günü 

mayın 9-da –     -     Faşizm üzərində Qələbə günü   

mayın 28-də      -      Respublika günü
iyunun 15-də     -      Azərbaycan xalqının milli qurtuluş günü 

iyunun 26-da –  -    Azərbaycan Respublikası Silahlı Qüvvələri günü
oktyabrın 18-də -   Dövlət Müstəqilliyi günü
noyabrın 9-da –-    Dövlət bayrağı günü
noyabrın 12-də  -–  Konstitutsiya günü
noyabrın 17-də  -–  Milli dirçəliş günü
dekabrın 31-də  -–  Dünya Azərbaycanlılarının həmrəylik günü
Novruz bayramı -–beş gün 

Qurban bayramı -–iki gün

Ramazan bayramı -iki gün 

Ümümxalq hüzr günü. Əmək məcəlləsinin 106-cı maddəsində göstərildiyi kimi hər il yanvarın 20-si Azərbaycanın Müstəqilliyi və ərazi bütövlüyü uğrunda həlak olmuş şəhidlərin xatirəsini yad etmək günüdür. Bu gün iş günü hesab edilmir. 

Yeni il bayramı, Qadınlar günü, Qələbə günü, Respublika günü, Azərbaycan xalqının milli qurtuluş günü, Azərbaycan Respublikasının Silahlı Qüvvələri günü,  Dövlət bayrağı günü, Dünya Azərbaycanlılarının həmrəylik günü, Novruz bayramı, Qurban bayramı və Ramazan bayramı günləri iş günü hesab edilmir. 


Həftələrarası istirahət günləri və iş günü hesab olunmayan bayram günləri üst-üstə düşərsə, həmin istirahət günü bilavasitə bayram günündən sonrakı iş gününə keçirilir. Qurban və Ramazan bayramları iş günü hesab olunmayan başqa  bayram günü ilə üst-üstə düşdükdə növbəti iş günü istirahət günü hesab edilir. Bayram və həftələrarası istirahət günləri biri digərindən əvvəl və ya sonra gələrsə iş və istirahər günlərinin ardıcıl olmasının təmin etmək məqsədilə müvafiq İcra Hakimiyyəti Orqanının qərarı ilə bu iş və ya istirahət günlərinin yeri dəyişdirilə bilər. 


Əmək məcəlləsinin 108-ci maddəsinə uyğun olaraq bayram günlərindən biri olan bayramqabağı, habelə ümumxalq hüzn günü qabağı iş günlərində həftəlik iş günlərinin sayından asılı olmayaraq iş gününün müddəti 1 saat qısaldılır. 


Altı günlük iş həftəsi ilə işləyən müəssisələrdə bilavasitə ertəsi gün istirahət günü olan iş gününün müddəti altı saatdan çox olmamalıdır.

Əmək məcəlləsinin 109-cu maddəsinə görə müstəsna hal kimi istirahət, bayram günlərində işə cəlb olunmuş işçilərin əməyi tərəflərin razılığı ilə işçiyə digər istirahət günü verilməklə və ya həmin günlərdə görülmüş işin müqabilində ikiqt məbləğdə əmək haqqı ödənilməklə əvəz edilməlidir.  


İşçilərin məzuniyyət hüququ. Əmək məcəlləsinin 110-cu maddəsinə uyğun işçilər vəzifəsindən, əmək şəraitindən və əmək müqaviləsi müddətindən asılı olmayaraq qanunvericiliklə müəyyən edilmiş məzuniyyətlərdən istifadə etmək hüququna milikdir. 


Məzuniyyət növləri. Əmək məcəlləsinin 112-ci maddəsinə uyğun işçilərin məzuniyyət hüququ aşağıdakı məzuniyyət növləri ilə təmin edilir. 


a) əsas və əlavə məzuniyyətlərdən ibarət olan əmək məzuniyyəti

b) uşağına qulluq etmək üçün qadınların sosial məzuniyyəti 


c) təhsilini davam etdirmək və elmi yaradıcılıqla məşğul olmaq üçün verilən təhsil və yaradıcılıq məzuniyyəti 


d) ödənişsiz məzuniyyət 


Əmək müqaviləsində, habelə kollektiv müqavilələrdə məzuniyyətlərin digər növləri nəzərdə tutula bilər.


Əmək məzuniyyəti və onun müddətləri əmək məcəlləsinin 114-cü maddəsində olduğu kimi nəzərdə tutulmuşdur. 


İşçilərə ödənişli məzuniyyət 21 təqvim günündən az olmayaraq verilməlidir. Aşağıdakı işçilərə ödənişli əsas məzuniyyət 30 təqvim günü müddəitində verilməlidir. 


a) kənd təsərrüfatı məhsullarının istehsalında çalışan işçilərə 


b) xüsusi rejimli tədris müəssisələri istisna olunmaqla tədris müəssisələrində pedaqoji iş aparmayan rəhbər işçilərə və inzibati – tədris heyəti işçilərinə, habelə məktəbdən kənar uşaq müəssisələrinin rəhbərlərinə. 


c) tədris müəsisələrinin metodisləri, kitabxanaçılarına, laborantlarına, emalatxana rəhbərlərinə. 


d) elmi dərəcəsi olmayan elmi işçilərə 


e) həkimlərə, orta tibb işçilərinə və əczaçılara 


Natamam iş vaxtı şəraitində işləyən işçilərə verilən əmək məzuniyyəti müddətində yerinə yetirdikləri və ya çalışdıqları vəzifəyə uyğun olaraq verilir.


Əmək məcəlləsinin 118-ci maddəsinə müvafiq olaraq aşağıdakı işçilərə əmək məzuniyyəti 56 təqvim günü müddətində verilməlidir. 


a) bütün ixtisas və adlardan olan müəllimlərə

b) illik normanın üçdə bir hissəsindən az olmamaqla pedaqoji iş aparan tədris müəssisələrinin rəhbər işçilərinə, təlimatçılarına 


c) uşaq birliyi rəhbərlərinə, magistrlərə 


d) elmi tədqiqat müəssisələrinin, habelə ali məktəblərin elmi tədqiqat bölmələrinin elmlər doktoru elmi dərəcəsi olan əməkdaşlarına, rəhbərlərinə və onların elmi işlər üzrə müavinlərinə, elmi katiblərinə

e) müvafiq elmi şuranın qərarı əsasında müstəqil elmi tədqiqat işləri aparan elmi işçilərə və s. 


42 təqvim günü müddətində illik məzuniyyət aşağıdakı işçilərə verilməlidir:

a) uşaq evlərinin, məktəbəqədər uşaq tərbiyə müəssisələrinin rəhbər işçilərinə, tərbiyəçilərinə, musiqi rəhbərlərinə;


b) metodika kabinetlərinin rəhbərlərinə və təlimatçılarına 


c) məktəbyanı internatların tərbiyəçilçrinə 


d) məktəbdən kənar uşaq müəssisələrinin dərnək rəhbərlərinə 


e) musiqi müəllimlərinə 


ə) elmi tədqiqat müəssisələrinin, habelə ali məktəblərin elmi tədqiqat bölmələrinin elmlər namizədi elmi dərəcəsi olan əməkdaşlarına, rəhbərlərinə və onların elmi işlər üzrə müavinlərinə, elmi katiblərinə.


Əmək məcəlləsinin 119-cu maddəsinə görə yaşı 16-dan az olan işçilərə əmək məzuniyyəti 42 təqvim günündən, 16 yaşından 18 yaşınadək işçilərə isə 35 təqvim günündən az olmayaraq verilir.


Əlilliyin qrupundan, səbəbindən və müddətindən asılı olmayaraq işləyən əlillərə əmək məzuniyyəti 42 təqvim günündən az olmayaraq verilir.


Əlavə məzuniyyətin müddəti. Əmək məcəlləsinin 115 və 166-cı maddələrinə uyğun olaraq əmək şəraitinə və əmək funksiyalarının xüsusiyyətlərinə görə əlavə məzuniyyətin müddəti 6 təqvim günündən az olmamalıdır.


Əmək stajından asılı olaraq işçilərə:


a) 5 ildən 10 ilədək əmək stajı olduqda – 2 təqvim günü 


b) 10 ildən 15 ilədək əmək stajı olduqda  - 4 təqvim günü 


c) 15 ildən çox əmək stajı olmaqla –- 6 təqvim günü müddətində əlavə məzuniyyət verilir. 

Hamiləliyə və doğuşa görə məzuniyyətlər.  Əmək məcəlləsinin 125-ci maddəsinə müvafiq olaraq aşağıdakı kimidir. Hamiləlik dövründə və doğuşdan sonrakı dövr üçün  işləyən qadınlara 126 təqvim günü (doğuşdan əvvəl 70 təqvim günü + doğüşdan sonra 56 təqvim günü) müddətində ödənişli məzuniyyət verilir. Doğuş çətin olduqda, iki və daha çox uşaq doğulduqda doğuşdan sonrakı məzuniyyət 70 təqvim günü müddətində verilir. 

Kənd təsərrüfatı istehsalatında çalışan qadınlara hamiləliyə və doğuşa görə məzuniyyət aşağıdakı müddətlərdə verilir. 

a) normal doğuşda 140 təqvim günü (doğuşdan əvvəl 70 təqvim günü və doğuşdan sonra 70 təqvim günü) 

b) doğuş çətin olduqda 156 təqvim günü (doğuşdan əvvəl 70 təqvim günü və doğuşdan sonra 86 təqvim günü).

c) iki və daha çox uşaq doğduqda 180 təqvim günü (doğuşdan əvvəl 70 təqvim günü və doğuşdan sonra 110 təqvim günü).

Ödənişsiz məzuniyyətlər. Əmək məcəlləsinin 128-ci maddəsində ödənişli məzuniyyətdən istifadə hüququ, 129-cu maddədə ödənişsiz məzuniyyətlərin növləri; 130-cu maddədə işçilərin xahişi ilə verilən ödənişsiz məzuniyyyətlərin müddətləri nəzərdə tutulmuşdur. Əmək qanunvericiliyinə uyğun odənişsiz məzuniyyətlərin müddəti işçinin əmək fəaliyyətinin xüsusiyyətinə və məqsədə görə 7 təqvim günündən 1 təqvim ayınadək müddətdə verilə bilər.

Əmək məzuniyyətinin verilmə qaydası. Əmək məcəlləsinin 131-ci maddəsinə uyğun olaraq aşağıdakı kimidir. İşçinin 1-ci iş ili üçün əmək məzuniyyəti hüququ əmək müqaviləsinin bağlandığı andan etibarən 6 ay işləyəndən sonra əmələ gəlir. İşçiyə 6 ay işlədikdən sonra 1-ci iş ili bitənədək əmək məzuniyyəti ərizəsi əsasında işə götürənlə razılaşdırıldığı vaxtda verilə bilər. İşçiyə işin ikinci və sonrakı illəri üçün əmək məzuniyyəti işə götürənlə qarşılıqlı razılıqla müəyyən edilən vaxtda verilə bilər.

Əmək müqaviləsinin bağlandığı vaxt nəzərə alınmadan işin birinci ili üçün əmək məzuniyyətindən aşağıdakı işçilərin istifadə etmək hüququ vardır.

a) qadınların hamiləliyə və doğuşa görə sosial məzuniyyətindən bilavasitə əvvəl, yaxud sonra; 

b) 18 yaşına çatmamış işçilərin 

c) müddətli hərbi xidmətdən buraxıldıqdan üç ay keçənədək işə götürülən işçilərin;

d) əsas iş yerində məzuniyyətə çıxan əvəzçilik üzrə işləyənlərin;

e) hərbi qulluqçu arvadının (ərinin);

f) təhsil müəssisələrində oxuyan şəxslərin;

g) əlillərin;

Əmək məzuniyyətlərinin verilməsində növbəlik. Əmək məcəlləsinin 133-cü maddəsinə uyğun müəyyən edilir. Burada istehsalın və işin normal gedişini tənzimləmək, məzuniyyətlərin uçotunun düzgün aparılmasını təmin etmək məqsədilə hər il yanvarın sonunadək əmək məzuniyyətlərinin verilməsi üçün növbətçilik cədvəlləri tərtib edilə bilər. Əmək məzuniyyətlərinin verilmə növbəsi həmkarlar ittifaqı təşkilatının, o olmadıqda isə işçinin rəyi öyrənilməklə işə götürən tərəfindən təsdiq edilir.

Aşağıdakı işçilərə əmək məzuniyyəti arzusu ilə onlar üçün əlverişli olan vaxtda verilə bilər. 

a) yaşı 18-dən aşağı olan işçilər;

b) işləməklə yanaşı təhsil alan şəxslər;

c) 14 yaşınadək iki və daha çox uşağı və ya 16 yaşınadək əlil uşağı olan qadınlara;

d) əlillərə;

e) hərbi qulluqçunun arvadına (ərinə) və s. 


    
             İşçilərin və iş yerlərinin attestasiyası

Əmək  məcəlləsinə uyğun olaraq işəgötürən əmək şəraitindən asılı olmayaraq müvafiq normativ hüquqi aktla müəyyən edilmiş qaydada iş yerlərinin attestasiyasının keçirilməsini təmin etməlidir. 
 

İşəgötürən müvafiq iş yerlərində əməyin mühafizəsi tədbirlərinin təmin olunmasının və ya istehsalat sanitariyasının, gigiyenasının vəziyyətini müəyyən etmək və yaxşılaşdırmaq məqsədi ilə əmək məhsuldarlığının artırılması, əməyin təşkilində ən mütərəqqi üsulların, o cümlədən yeni texnikanın və texnologiyanın tətbiqi zamanı  iş yerlərinin attestasiyasını keçirməlidir. 

Bu məqsədlə həmkarlar ittifaqı təşkilatının nümayəndələrindən, əməyin mühafizəsi xidmətlərinin və əməyin təşkili üzrə peşəkar mütəxəssislərdən ibarət iş yerlərinin attestasiya komissiyası yaradılır. 


İş yerlərinin attestasiyasının keçirilməsi qaydaları Azərbaycan Respublikası Nazirlər Kabineti tərəfindən qəbul edilən normativ-hüquqi aktla tənzimlənir. 


Əmək məcəlləsinə görə işçilərin peşəkarlıq səviyyəsinin yoxlanılması, ixtisasına, sənətinə müvafiq olaraq onların tutduğu vəzifəyə (yəni peşəyə) uyğun olduğunu aşkara çıxarmaq məqsədilə qanunvericiliklə nəzərdə tutulan işçilərin attestasiyası keçirilə bilər. 


Yalnız müvafiq iş yerində azı bir il çalışan işçilər attestasiyadan keçirilə bilər. Hər bir işçi üç ildə bir dəfədən az olmayaraq attestasiyadan keçirilə bilər. 


İşəgötürənin əmri ilə işçilərin attestasiyasının keçirilməsi üçün təcrübəli, yüksək peşəkarlıq qabiliyyətinə malik, obyektivliyi və qərəzsizliyi ilə seçilən nüfuzlu şəxslərdən, habelə həmkarlar ittifaqı təşkilatının nümayəndələrindən ibarət komissiya  yaradılır. İşəgötürən, işçinin müvafiq iş yeri üzrə rəhbəri attestasiya komissiyasının üzvü ola bilməz. 


Attestasiya Komissiyasının üzvləri tərəfindən işçiyə yalnız tutduğu vəzifəyə, əmək funksiyasına, ixtisasına dair, yerinə yetirdiyi işlər və onların nəticələri barədə,  habelə tutduğu vəzifəyə uyğunluğunu müəyyən etmək üçün zəruri olan əmək müqaviləsi ilə müəyyən edilmiş hüquqları, vəzifələri dairəsinə aid olan məsələlərlə əlaqədar suallar verə bilər. 


Attestasiya Komissiyası azı 5 nəfərdən ibarət olmaqla, bütün hallarda onun say tərkibi təkrəqəmli olmalıdır. Attestasiya Komissiyasının səlahiyyət müddəti onun yaradılması haqqında müvafiq əmrlə müəyyən edilir. Attestasiya Komissiyası qərarını gizli və ya açıq səsvermə yolu ilə səs çoxluğuna görə qəbul edir. Attestasiya Komissiyası işçinin tutduğu vəzifəyə uyğun olduğu və ya olmadığı haqqında iki qərardan yalnız birini qəbul edir. Bununla yanaşı Attestasiya Komissiyası bu qərarlarında işçinin başqa vəzifədə istifadə edilməsinin məqsədə müvafiqliyi barədə işəgötürənə tövsiyə edə bilər. 

Attestasiya olunmayan işçilər əmək məcəlləsinin 66-cı maddəsinə görə aşağıdakılardır: 

1. Bir vəzifədə 5 ildən az müddətdə çalışan, məcburi köçkün və ya qaçqın statusu olan işçilər; 

2. Hamilə qadınlar; 

3. Uşağının üç yaşınadək sosial məzuniyyətdə olan və həmin məzuniyyət bitdikdən sonra 1 ildən az müddətdə müvafiq vəzifədə çalışan işçilər; 

4. Yaşı 18-dən az olan işçilər; 

5. Bir vəzifədə faktik olaraq 1 ildən az müddətdə çalışan işçilər; 

6. Eyni vəzifədə azı üç dəfə Attestasiya olunaraq tutduğu vəzifədə uyğun olduğu müəyyən edilmiş işçilər; 

7. Kollektiv müqavilələrdə nəzərdə tutulan hallarda Attestasiya olunmayan işçilər; 

8. Vətənin müdafiəsi, azadlığı və ərazi bütövlüyü uğrunda hərbi əməliyyatlarda yaralanmış və əlil olmuş işçilər. 


İş yerlərinin attestasiyasının əsas məqsədləri müəssisələrdə istehsalın səmərəliliyini, məhsulun keyfiyyətinin yüksəldilməsi və əmək ehtiyatlarından səmərəli istifadə olunmasını təmin etməkdir. 


Attestasiya zamanı hər bir iş yeri texniki cəhətdən təşkil olunmasına, əmək şəraitinə və təhlükəsizlik texnikası səviyyəsinə görə kompleks halında qiymətləndirilir. 


İş yerində əmək şəraiti və təhlükəsizlik texnikası aşağıdakı əsas göstəricilərin təhlili ilə qiymətləndirilir. 


a) əməyin sanitariya-gigiyena şəraitinin (hava mühitinin vəziyyəti, səs-küy, titrəyişlər, şüalanmalar və s.) normal tələbinə uyğunluğu; 


b) istehsalat prosesinin, avadanlığın, iş yerinin təşkilinə, əmək təhlükəsizliyi standartlarına və əmək mühafizəsi normalarına uyğunluğu; 


c) əl əməyinin və fiziki-ağır əməyin həcmi; 

d) birtonlu əməyin mövcudluğu; 


e) işləyənlərin iş paltarı, fərdi və kollektiv mühafizə vasitələri ilə təmin olunması və onların əmək təhlükəsizliyi standartlarına və normalarına uyğunluğu. 


İş yerlərində əmək şəraitinin və təhlükəsizlik texnikasının yaxşılaşdırılması sahəsində tədbirlərin aşağıdakı istiqamətlərdə tərtib edilməsi məsləhət görülür: 


a) Optimal temperatur və işıqlandırma rejimlərinin yaradılması; 


b) Otaqlardan səs-küyün, titrəyişlərin, qazın, tozun, yüksək nəmliyin və müxtəlif növ şüalanmaların  kənar edilməsi, təcrid edilməsi və ya yatırılması; 


c) İstehsal mühitinin əlverişsiz təsirlərinə qarşı fərdi və kollektiv mühafizə vasitələrinin tətbiqi; 


d) Əl əməyinin, ağır fiziki və birtonlu əməyin tətbiqinin azaldılması; 


e) Əlverişli əmək və istirahət rejimlərinin, işgüzarlığın bərpa olunmasının səmərəli üsullarının tətbiqi, təhlükəsiz əmək şəraitinin yaradılması. 


Attestasiyanın nəticəsinə görə iş yeri aşağıdakı üç qrupdan birinə aid edilir: 

1. Attestasiyadan keçmişdir – iş yerinin bütün göstəricilər üzrə ümumi qiyməti normadan (0,9) aşağı olmadıqda; 

2. Səmərəliləşdirilməlidir – iş yerinin ayrı-ayrı göstəriciləri norma tələblərinə uyğun olmadıqda, lakin səmərəliləşdirilərək həmin səviyyələrə qaldırıla bilər;

3.  Ləğv olunmalıdır – iş yerinin göstəriciləri norma tələblərinə uyğun olmadıqda və səmərəliləşdirilərək həmin tələblərin səviyyəsinə qaldırıla bilmədikdə.

